
Kajian ini bertujuan untuk menjelaskan inventori fonem konsonan dan vokal serta 

beberapa aspek fonologi yang berlaku dalam dialek Patani Padang Terap (DPPT), 

Kedah. Data kajian diperoleh melalui kaedah kajian lapangan. Pengkaji menemu bual 

lima orang penduduk Kampung Padang Gelanggang, Padang Terap yang berumur lebih 

50 tahun. Aspek yang diberi penelitian secara khusus dalam kajian ini ialah inventori 

segmen vokal dan konsonan serta rumus-rumus fonologi yang berlaku, iaitu proses 

perubahan dan rumus pengguguran. Semua aspek ini dikaji dan dianalisis 

menggunakan teori fonologi generatif (FG).  

 

Hasil kajian ini menunjukkan bahawa inventori segmen dalam DPPT adalah berbeza 

dengan kajian lampau. Terdapat enam segmen vokal dasar dan dua segmen vokal 

terbitan dalam DPPT. Segmen vokal dasar ialah [i, e, ´, a, u, o] dan dua segmen 

terbitan [E, ç]. Kesemua vokal boleh hadir di posisi awal dan akhir kata dalam DPPT. 

Fonem konsonan pula berjumlah 16, iaitu [p, b, t, d, k, g, m, n, N, ¯, ʧ, ʤ, s, ƒ, h, l] 

manakala segmen konsonan terbitan pula terdiri daripada [/, w, j] sama seperti bahasa 

Melayu. Semua konsonan boleh hadir di posisi awal kata manakala di posisi akhir kata 

pula kebanyakan konsonan tidak dapat hadir. Hanya tiga fonem konsonan sahaja yang 

wujud di akhir kata, iaitu /n, N, h/, manakala fonem konsonan lain kebanyakannya 

direalisasikan sebagai [/] ataupun digugurkan.  

 

Kajian ini juga menunjukkan bahawa proses perubahan bunyi nasal di akhir kata, iaitu 

nasal /m/ yang mempunyai fitur [-koronal] akan direalisasikan kepada nasal yang 

berfitur [+koronal]. Seterusnya ialah proses pembelakangan frikatif, iaitu bunyi /s/ 

direalisasikan sebagai /h/ di akhir kata manakala pembentukan glotal pula 

merealisasikan konsonan hentian [p, t, k] sebagai [/] apabila berada di posisi yang 

sama. Manakala rumus pengguguran yang berlaku ialah rumus pengguguran nasal-

hentian tak bersuara dan rumus pengguguran hentian bersuara. Bunyi nasal yang diikuti 

dengan bunyi hentian tak bersuara akan digugurkan manakala hentian bersuara pula 

gugur apabila berada di depan bunyi nasal. Kajian ini juga mendapati bahawa deretan 

dua vokal sama ada /ia/, /ai/, /au/ ataupun /ua/ di posisi akhir suku kata akan dileburkan 

sebagai [E] dan [ç]. Berdasarkan dapatan kajian tersebut, dapatlah dirumuskan bahawa 

proses fonologi dalam DPPT berlaku kerana mematuhi rumus fonologi tertentu yang 

mampu dijelaskan oleh teori fonologi generatif secara berpada. 

This study aimed to explain the phoneme inventory of consonants and vowels and 

some aspects of phonology which occurred in Padang Terap Patani dialect (DPPT), 

Kedah. Data was collected through field work methods. The researcher interviewed 

five residents of Kampung Padang Gelanggang, Padang Terap who over 50 years old. 

Aspects of research specifically granted in this study are an inventory of vowels and 

consonants segments as well as phonological rules occurred, the rules of change and 

the rules of deletion. All these aspects are analyzed by using theory of generative 

phonology (FG). 

 

The results of this study indicate that the inventory of segments in DPPT is different 

from the previous studies. There are six base vowel segments and two derived vowel 

segments in DPPT. Base vowel segments are [ i, e, ´, a, u, o ] and two derived vowel 

segments are [E, ç]. All the vowels occur in the initial and final position of the word in 

DPPT. The consonant phonemes totalled 16, which is [p, b, t, d, k, g, m, n, N, ¯, ʧ, ʤ, s, 

ƒ, h, l] and derived consonant segments consists [/, w, h] such as Malay language. All 

consonants occur in the initial position of the word but in final position, most of the 

consonants cannot be present. Only three consonant phonemes occur in the final 

position of the word, namely [n, N, h], while the other consonant phonemes mostly are 

realized as [/] or deleted.  

 

The study also shows that the changing process of the nasal sound in the final position 

of the word, which is nasal /m/ that has feature [-coronal] will be realized to the nasal 

which has feature [+coronal]. There is also a backing fricative process, that is the sound 

/s/ is realized as /h/ in the final position of the word while glottal stop formation 

realized consonants stop [p, t, k] as [/] in the same position. While the deletion rules 

occurred is deletion of nasal-voiceless stop and voiced stop. Nasal sound followed by 

voiceless stop, and voiced stop in front of the nasal sound will be deleted. The study 

also found that the sequence of two vowels either  /ia/, /ai/, /au/ or /ua/ in the final 

position of the syllable will be fused as [E] and [ç]. Based on these findings, its can be 

concluded that phonological processes in DPPT occurs to be comply with certain 

phonological rules which can be explained by the theory of generative phonology 

adequately. 

BAB 1 

 

PENDAHULUAN 
 
 
 
 

1.1 Pengenalan  
 

Paitoon M. Chaiyanara (2005) telah memberikan perbezaan yang jelas antara Pattani 
dan Patani. Menurut beliau, istilah Pattani sesuai untuk merujuk kepada daerah yang 
populasinya berada dalam daerah Pattani sahaja manakala istilah Patani digunakan 
untuk merujuk kepada daerah yang meliputi kawasan penutur dialek berkenaan, sama 
ada di kawasan wilayah Pattani mahupun sekitarnya. Ismail Hussein (1973) 
membahagikan dialek Melayu di Semenanjung Malaysia kepada dua golongan yang 
besar iaitu golongan yang tersebar dari wilayah Patani, Selatan Thai dan golongan yang 
tersebar dari daerah Johor.  Golongan pertama terdiri daripada dialek Kelantan, 
Terengganu, Pedalaman Kedah dan Pedalaman Perak Utara manakala golongan kedua 
terdiri daripada seluruh Johor, Melaka, Selangor dan Selatan Perak.  Dialek Pahang 
pula adalah campuran di antara dua golongan tersebut, manakala dialek Negeri 
Sembilan dan dialek Kedah Persisiran merupakan dialek tersendiri. 
  
Dialek Kedah boleh dibahagikan kepada beberapa subdialek, iaitu subdialek-subdialek 
Perlis-Pulau Langkawi, Kedah Persisiran, Kedah Utara dan Pulau Pinang.  Di samping 
itu juga, terdapat satu jenis loghat di Kedah yang dikenal sebagai loghat Siam dan 
loghat Petani.  Loghat ini sering dituturkan oleh masyarakat di tinggal berhampiran 
sempadan Thailand.  Kawasan yang berkenaan ialah daerah Petani yang penduduknya 
adalah orang Melayu yang menuturkan bahasa Melayu yang dikenal sebagai dialek 
Petani (Asmah, 2008). Percampuran antara masyarakat di kedua-dua kawasan telah 
menghasilkan satu dialek yang dinamakan dialek Kedah Utara. 
 
Asmah (2008) mengatakan bahawa perubahan dalam bahasa berlaku secara beransur-
ansur, maka munculnya sesuatu bahasa itu juga secara beransur-ansur.  Tumbuhnya itu 
tidak boleh tidak akan melalui peringkat yang dinamakan peringkat dialek. Peringkat 
dialek bukanlah peringkat yang ditandai oleh batas-batas pemisahan yang tegas dan 
nyata serta bukanlah peringkat yang merupakan satu keseluruhan yang seragam, tetapi 
terdiri dari berbagai-bagai peringkat lagi yang dinamakan subperingkat.   
 
Di Semenanjung Malaysia, umpamanya, di samping terdapat keadaan alam semula jadi 
yang terdiri daripada bukit-bukau, hutan rimba dan sungai yang merupakan rintangan-
rintangan kepada perhubungan antara penduduk-penduduknya, faktor politik telah 
membahagi-bahagikan negara ini kepada unit-unit politik yang lebih kecil, 
menghasilkan negeri-negeri Melayu Semenanjung seperti Perlis, Kedah, Pulau Pinang, 
Perak, Selangor, Negeri Sembilan, Melaka, Johor, Pahang, Terengganu dan Kelantan. 
Daripada nama-nama negeri tersebut timbullah nama dialek-dialek di Semenanjung 
Malaysia, seperti Dialek Perlis, Dialek Kedah, Dialek Pulau Pinang, Dialek Perak, 
Dialek Johor, Dialek Pahang, Dialek Terengganu dan Dialek Kelantan (Abdul Hamid 
Mahmood, 1985). 
J. K. Chambers dan Peter Trudgill (1986) menyatakan bahawa dialek merupakan satu 
bentuk bahasa yang substandard, berstatus rendah dan bersifat kedesaan, rata-rata 
dikaitkan dengan masyarakat tani.  Istilah dialek lazimnya dikaitkan dengan bentuk-

bentuk bahasa yang dituturkan oleh penduduk yang tinggal di kawasan-kawasan 
terpencil di dunia ini yang tidak mempunyai bentuk tulisannya. 
 
Namun begitu, terdapat beberapa faktor yang menyebabkan berlakunya kelainan 
sebutan antara bahasa induk dan dialek tersebut seperti faktor pengaruh kemasukan 
orang asing, percampuran pelbagai bangsa, kelainan agama dan sebagainya. 
Berdasarkan kepada keadaan dunia sekarang yang berlandaskan kepada teknologi tanpa 
sempadan akan menyebabkan berlakunya percampuran bahasa atau asimilasi bahasa 
antara dua bahasa yang berbeza. Masyarakat akan lebih menggunakan bahasa yang 
bersifat universal atau lebih tinggi tarafnya berbanding menggunakan dialeknya sendiri 
dalam berinteraksi dengan orang lain.  Hal ini akan menyebabkan dialek di sesebuah 
kawasan itu akan menjadi terhakis malah akan menyebabkan dialek tersebut pupus. 
 
Bahasa merupakan alat perhubungan terpenting dalam kehidupan bermasyarakat di 
sesuatu kawasan. Tanpa bahasa yang mantap dan mudah difahami akan menyebabkan 
berlakunya perselisihan pendapat dan percanggahan fakta.  Dalam perhubungan 
seharian kita tidak dapat lari daripada menggunakan bahasa.  Bahasa merupakan 
identiti utama bagi sesebuah masyarakat. Bahasa tidak dapat dipisahkan daripada 
penuturnya.  Sungguhpun kewujudan pertuturan itu adalah hasil kegiatan seseorang 
sebagai individu, tetapi bahasa tidak dapat wujud dalam sesebuah masyarakat jika tidak 
digunakan oleh sekumpulan individu dalam hubungan mereka antara satu sama lain. 
Dengan ini dikatakan bahawa bahasa adalah hak milik bersama sekumpulan individu, 
bukan kepunyaan satu-satu individu (Asmah, 2008). 
 
Sesuatu bahasa itu mempunyai kawasan pertuturannya yang merupakan kawasan 
penghunian penuturnya. Kawasan ini boleh meluas dan menyempit mengikut 
penyebaran bangsanya. Jika bangsa yang berkenaan menyebar dan merentas kawasan 
yang luas, maka luas jugalah kawasan penyebaran bahasa yang berkenaan.  Sebaliknya 
jika bangsa pendukungnya itu lebih  suka dibatasi oleh garis wilayahnya yang kecil, 
maka kecillah kawasan bahasanya (Asmah, 2008). 
 
Terdapat dialek tertentu dalam sesebuah bahasa termasuklah dalam bahasa Melayu 
sendiri.  Perbezaan antara dialek ini disebabkan oleh pelbagai faktor. Banyak kajian 
yang telah dijalankan menunjukkan bahawa faktor keadaan sosial merupakan faktor 
terpenting di dalam kewujudan bentuk linguistik yang berbeza itu (Ajid Che Kob, 
1985).  Perbezaan dalam sesuatu dialek itu bukan sahaja dapat dilihat apabila 
dibandingkan dengan dialek yang lain, malahan dalam satu-satu dialek pun turut 
terdapat perbezaan.  Perbezaan ini disebabkan oleh tingkat sosial yang tidak sama, 
peringkat umur yang berbeza atau peringkat umur yang tidak serupa.  Ajid turut 
mengatakan bahawa dialek merupakan satu bentuk percakapan yang berupa tempatan 
yang terhad kepada kawasan-kawasan tertentu. 
 
James T. Collins (1996) pula telah membuat perbandingan di antara andaian yang telah 
dibuat oleh Ismail (1973) dan Asmah (1977). Ismail menerangkan dialek Kedah 
sebagai dialek pesisiran dan kepulauan, manakala Asmah pula menggambarkan 
wilayah dialek tersebut berdasarkan sempadan tiga negeri, iaitu Perlis, kedah dan Pulau 
Pinang serta garis lurus di Perak Utara. Namun, tulisan Asmah pada tahun (1985, 186-
187) telah membetulkan pembahagian wilayah dialek Kedah.  Pertama, daerah-daerah 
yang sebenarnya berdialek Patani iaitu Padang Terap, Sik dan Baling seakan-akan 
dibezakan dari dialek Kedah. Kedua, Beliau mencatatkan bahawa dialek Melayu di 
Setul (Setol), Negeri Thai, sama dengan dialek Kedah. Namun demikian, menurut 

Collins lagi, penggunaan dialek Kedah di sepanjang persisiran Perak hingga sekitar 
Pulau Pangkor tidak disebut oleh Asmah.   
  
Fishman (1991) pula berkata, 

 ‘Along with the accompanying loss of culture, language loss can destroy 

a sense of self-worth, limiting human potential and complicating efforts 

to solve other problems, such as poverty, family breakdown, school 

failure, and substance abuse’ 

 
Fishman (1991) menjelaskan bahawa kehilangan bahasa boleh merosakkan rasa harga 
diri, mengehadkan potensi manusia dan merumitkan usaha untuk menyelesaikan 
masalah-masalah lain, seperti kemiskinan, kerosakan keluarga, kegagalan dalam 
pelajaran, dan penyalahgunaan dadah. 
 
 

1.1.2 Latar Belakang Daerah Padang Terap 
 
Daerah Padang Terap merupakan daerah yang ketiga terbesar di negeri Kedah. Ia 
bersempadan dengan negara Thailand di utara dan di sebelah barat bersempadan 
dengan Daerah Sik dan Pendang serta Kubang Pasu dan Pokok Sena. Padang Terap 
mempunyai keluasan keseluruhan iaitu sebanyak 1,357 km persegi dan mewakili 
14.39% keluasan negeri Kedah (lihat Peta 1 dan 2).  
 
Padang Terap mendapat nama daripada sejenis pokok terap yang banyak terdapat di 
kawasan padang atau di tepi-tepi padang. Kawasan Padang Terap ialah kawasan yang 
di tumbuhi sejenis pokok yang tahan kemarau dan bergetah di panggil Pokok Terap 
(Artocarpus Elasticus). Oleh itu, nama Padang Terap berasal dari pokok ini. 
Kedudukan topografi di Padang Terap berbukit-bukau di kawasan utara dan timur serta 
tanah pamah yang sederhana tinggi di bahagian barat dan selatan. 
 



© C
OPYRIG

HT U
PM

4 

 

 
Peta 1: Peta Negeri Kedah Darul Aman  

(dimuat turun daripada laman web Majlis Daerah Padang Terap pada 15 Mac 

2015) 

Peta 2: Peta Daerah Padang Terap, Kedah 

(dimuat turun daripada laman web Majlis Daerah Padang Terap pada 15 Mac 

2015) 

1.2 Penyataan Masalah 
 
Terdapat beberapa kajian lepas yang mengkaji berkenaan dialek Patani dan dialek 
Kedah Persisiran (DKP). Kajian yang dilakukan oleh Asmah (1985) tentang aspek 
fonologi dalam DKP dan dialek Patani Sik (DPS) dan dialek Patani Baling (DPB) lebih 
menumpukan kepada unsur leksikal. Huraiannya lebih kepada sistem sebutan yang 
merangkumi huruf-huruf vokal dan konsonan dalam DKP dan DPS/DPB .  Beliau 
meneliti segala bentuk bunyi dalam dialek Patani di dua daerah iaitu daerah Baling dan 
Sik.  Namun begitu, kajian mengenai fonologi terutamanya di daerah Padang Terap, 
Kedah masih kurang dilakukannya. Subdialek Patani merupakan salah satu daripada 
dialek-dialek Melayu yang terdapat di Malaysia. Walaupun wilayah Patani atau Selatan 
Thailand terletak di negara Thailand, namun dialek tersebut tetap dianggap sebagai 
sebahagian daripada rumpun Melayu.  
  
Dari sudut inventori fonem vokal, Asmah (2008) menyatakan bahawa terdapat lapan 
vokal dalam dialek Patani Sik dan dialek Patani Baling. Dialek-dialek ini mempunyai 
persamaan dengan subdialek  Patani di Padang Terap. Manakala M. Yunus Maris 
(1980) dan Paitoon M. Chaiyanara (2006) pula menyatakan kebanyakan dialek-dialek 
Melayu mempunyai enam huruf vokal. Perbezaan ini berlaku kerana Asmah 
memasukkan bunyi ĕ (E) dan çççç dalam inventori vokalnya manakala M. Yunus Maris 

(1980) dan Paitoon (2006) tidak menyenaraikan kedua-dua bunyi vokal tersebut. Selain 
itu, Ruslan Uthai (2011) pula menyatakan bahawa jumlah fonem vokal di daerah Patani 
ialah 12 fonem, iaitu i, e, E, E), ´, a, a ), u, u), o, ç dan ç)). Walau bagaimanapun, jumlah ini 

tidak memenuhi kriteria ekonomi kerana jumlahnya yang banyak. Jadi satu kajian yang 
tuntas haruslah dilakukan bagi mengenal pasti jumlah sebenar fonem vokal yang 
terdapat dalam dialek ini dengan mengambil kira kriteria lain juga. 
 
Dari segi inventori konsonan pula, Asmah (2008) menjelaskan bahawa terdapat 20 
konsonan dalam dialek Kedah. Manakala Ruslan Uthai (2011) pula menyatakan 
bahawa terdapat antara 26 hingga 30 fonem konsonan dalam Dialek Melayu Patani 
(DMP) yang dibahagikan kepada 10 variasi yang daripada wilayah Naratiwat, Songkla, 
Patani dan Yala. Namun tiada kajian khusus mengenai dialek Patani di Padang Terap 
yang menyatakan berkenaan jumlah sebenar fonem konsonan. Jadi kajian ini akan 
menjelaskan mengenai jumlah inventori konsonan dalam dialek Patani di Padang Terap 
(DPPT), Kedah. 
  
Masyarakat di daerah Padang Terap mempunyai sistem bunyi bahasa yang berbeza 
dengan sistem bunyi bahasa Melayu baku. Walaupun subdialek Patani terutamanya di 
daerah Padang Terap merupakan subdialek dalam bahasa Melayu namun aspek sebutan 
antara kedua-duanya berbeza kerana penggunaan rumus fonologi yang berbeza.  
Menurut Newton (1972), oleh sebab dialek-dialek itu terbit atau lahir daripada satu 
bahasa yang sama, maka adalah munasabah diandaikan bahawa dialek-dialek tersebut 
mempunyai bentuk dalaman yang sama.   
  
Dalam meneliti aspek fonologi DPPT ini, pengkaji telah melihat beberapa proses 
fonologi yang berlaku antaranya ialah proses penambahan rumus dan penghilangan 
rumus.  Proses penambahan rumus adalah apabila bunyi berubah dan melibatkan satu 
inovasi (Lehman, 1973). Sesuatu dialek itu berbeza apabila ada pertambahan satu atau 
lebih rumus dalam nahunya. Pertambahan rumus menggambarkan perkembangan 
terbaru yang berlaku dalam sesuatu dialek hasil daripada peredaran masa yang 

mendorong dialek tersebut menyimpang daripada bentuk bahasa asalnya (Zaharani, 
2006). Proses penambahan rumus turut berlaku dalam DPPT.  DPPT didapati telah 
mengubah bunyi frikatif /s/ menjadi [h] di akhir kata.  Kajian ini akan mengkaji 
berkenaan aspek penambahan rumus yang berlaku dalam DPPT. Terdapat tiga proses 
penambahan rumus fonologi yang berlaku dalam DPPT iaitu proses perubahan, 
pengguguran dan penyisipan. Rumus-rumus ini dinamakan sebagai rumus perubahan, 
rumus pengguguran dan rumus penyisipan.  
 
Setakat ini, masih kurang lagi kajian ilmiah yang mengkaji secara khusus berkenaan 
aspek fonologi dalam dialek Patani Padang Terap. Kebanyakan kajian lepas lebih 
menumpukan kepada dialek Patani di daerah Sik dan Baling seperti dalam kajian 
Asmah (2008). Manakala kajian yang dilakukan oleh Zulkifley dan Pareeda (2015) 
yang dijalankan di Daerah Mayo, Pattani, Thailand pula menggunakan Teori 
Autosegmental. Selain itu, Ahmad Nawawi (2007) pula lebih kepada kajian untuk 
mengumpulkan senarai perkataan dalam dialek Padang Terap. Oleh itu, kajian ini wajar 
untuk dijalankan bagi mengisi kelompangan yang ditinggalkan serta mengkaji dengan 
lebih mendalam berkenaan aspek fonologi DPPT di Kedah. 
 

 

1.3  Objektif Kajian 

 
Kajian ini dilakukan ke atas subdialek Patani yang dituturkan oleh penutur asli 
Kampung Padang Gelanggang, Kuala Nerang, Padang Terap, Kedah atau lebih dikenali 
sebagai dialek Patani Padang Terap (DPPT). Kajian ini dijalankan berpandukan kepada 
beberapa objektif tertentu. Objektif yang digariskan dalam kajian ini ialah seperti 
berikut: 
 

i. Mengenal pasti inventori fonem vokal dan konsonan dalam DPPT. 
ii. Menganalisis proses perubahan bunyi yang berlaku dalam DPPT. 

iii. Menjelaskan rumus pengguguran yang terdapat dalam DPPT.  
 
 

1.4 Kepentingan Kajian 
 
Kajian mengenai aspek fonologi DPPT ini amat penting terutamanya kepada guru-guru 
atau kakitangan awam dan swasta yang ditugaskan di kawasan tersebut supaya mereka 
tahu untuk bertutur dialek di situ. Pengetahuan ini penting bagi memudahkan mereka 
untuk berkomunikasi dengan masyarakat setempat seterusnya mengelakkan timbul 
sebarang masalah dalam pekerjaan yang dilaksanakan. Bagi guru-guru pula, menguasai 
bahasa atau dialek setempat akan memudahkan komunikasi dan hubungan antara guru 
dan pelajar serta ibu bapa pelajar itu sendiri. Hal ini penting kerana kebanyakan pelajar 
luar bandar lebih gemar menggunakan dialek mereka sendiri semasa di sekolah 
berbanding menggunakan bahasa Melayu standard. Maka penguasaan dialek setempat 
sangat digalakkan kepada guru-guru bagi mewujudkan kemesraan semasa berinteraksi 
dengan pelajar. 
 
Seterusnya kajian ini penting kepada masyarakat penutur asli itu sendiri kerana 
kebanyakan mereka tahu untuk bertutur tetapi tidak tahu apakah proses yang berlaku 
itu. Jadi kajian seperti ini akan memudahkan lagi pemahaman mereka berkenaan sistem 
bunyi dalam dialek mereka sendiri. Malahan kajian ini juga amat berguna kepada 
generasi muda di kawasan tersebut untuk mempelajari dengan lebih sistematik 

berkaitan dialek mereka. Kebanyakan golongan muda di kawasan tersebut sudah 
kurang untuk menggunakan dialek ini dalam pertuturan seharian kerana mereka sudah 
banyak dipengaruhi oleh bahasa atau dialek luar kawasan. 
 
Selain itu, kajian ini boleh dijadikan sebagai pelengkap kepada kajian-kajian lepas serta 
perintis kepada kajian-kajian yang akan datang. Para ahli bahasa mahupun pengkaji 
yang ingin menjalankan kajian berkaitan dialek ini bolehlah menjadikan kajian ini 
sebagai panduan dan sorotan kepada kajian mereka. Perkara ini sedikit sebanyak dapat 
membantu mereka mendapatkan data dan analisis yang lengkap dan berkesan. 
  
Jadi, kepupusan sesuatu bahasa amat merugikan negara khususnya dan masyarakat 
amnya.  Kepupusan bahasa akan menyebabkan hilangnya satu khazanah yang sangat 
berharga kerana bahasa merupakan antara perkara utama yang wujud dalam 
kemunculan sesebuah kawasan penempatan.  Tanpa satu bahasa yang mudah difahami 
oleh semua anggota masyarakat akan menyebabkan masyarakat sukar untuk 
berinteraksi antara satu sama lain.  
 
 
1.5 Batasan Kajian 

 
Kajian ini hanya mengenal pasti inventori vokal dan konsonan serta proses fonologi 
sahaja. Dialek yang dikaji ialah dialek yang dituturkan oleh masyarakat di sekitar 
Kampung Padang Gelanggang yang terletak di Kuala Nerang, Kedah. Dialek ini 
merupakan sebahagian daripada DKU kerana kawasan penuturnya terletak di utara 
negeri Kedah dan bercampur dengan dialek di daerah Patani di Thailand. Bahasa yang 
digunakan dalam kajian ini ialah bahasa Melayu kerana masyarakat di sini juga turut 
menggunakan bahasa yang sama. Dalam kajian ini, pengkaji telah mengumpulkan 
sebanyak 319 patah perkataan yang dituturkan dalam DPPT oleh penutur di kawasan 
tersebut. Kajian ini hanya mengkaji berkenaan inventori fonem serta aspek fonologi 
yang merangkumi aspek perubahan dan pengguguran sahaja. 
 

 

1.6 Definisi Operasional 
 
Terdapat beberapa istilah yang digunakan dalam kajian ini yang dilihat mempunyai 
maksud yang luas dan boleh mengelirukan. Oleh itu, definisi operasional ini akan 
menjelaskan pendirian kajian ini terhadap beberapa istilah tersebut, iaitu aspek 
fonologi, fonem, segmen dan dialek Patani. 
 
 
1.6.1 Aspek fonologi 

 
Aspek fonologi bermaksud proses-proses yang berlaku dalam sesuatu bahasa atau 
dialek yang menyebabkan bahasa atau dialek tersebut berbeza dengan yang lain. Proses 
ini juga akan menghasilkan rumus-rumus tertentu yang menentukan bunyi sebutan bagi 
bahasa atau dialek tersebut. Fonologi secara umumnya mengkaji bunyi-bunyi yang 
dihasilkan dalam sesuatu bahasa atau dialek yang berlaku secara semula jadi 
berdasarkan ciri-ciri tertentu. Dalam menganalisis aspek fonologi DPPT ini, beberapa 
istilah penting yang telah digunakan, iaitu fonem dan segmen. Kedua-dua istilah ini 
berbeza dari segi maksud dan penggunaannya. Fonem ialah bentuk dalaman bagi 
sesuatu segmen terbitan. Inventori fonem terbahagi kepada dua, iaitu inventori vokal 

dan konsonan. Manakala segmen pula merupakan bentuk luaran yang direalisasikan 
daripada bentuk dalaman. Begitu juga dengan inventori segmen bunyi terbitan yang 
boleh dibahagikan kepada vokal dan konsonan. 
 

 

1.6.2 Subdialek Patani 

 
Subdialek ialah pecahan daripada dialek utama yang dituturkan di kawasan-kawasan 
tertentu. Dalam kajian ini, dialek digunakan bagi merujuk kepada DPPT. Hal ini bagi 
meneruskan istilah sedia ada yang digunakan oleh pengkaji lalu seperti Asmah (2008) 
yang menggunakan istilah dialek contohnya dialek Patani Sik dan dialek Patani Baling. 
Dialek-dialek di sesebuah kawasan berbeza cara sebutannya berbanding dialek di 
kawasan lain. Subdialek Patani merangkumi dialek yang digunakan oleh masyarakat di 
selatan Thailand seperti Patani, Yala, Narathiwat serta kawasan-kawasan yang 
bersempadan dengan negara Thailand seperti Padang Terap, Baling dan Sik. Dialek ini 
mempunyai persamaan dari segi sebutan dengan dialek Patani. 
 
 
1.7 Kesimpulan  
 
Kesimpulannya, bab ini telah menggariskan berkenaan dengan pernyataan masalah, 
objektif kajian, kepentingan kajian dan batasan dalam kajian ini. Berdasarkan kepada 
pernyataan masalah yang dinyatakan dalam (1.2), permasalahan dalam kajian ini dapat 
dijelaskan melalui objektif yang telah dinyatakan. 

